
			Ola, ser humano! Lémbraste de min? Son Curuxa, esa ave misteriosa á que lle encanta voar do mundo dos vivos ao mundo dos menos vivos. Atravesar mundos consome moita enerxía, por iso o ideal é facelo coa barriga chea da túa comida favorita. No meu caso, ratiños e morcegos. Mmm! Relámbome só de pensalo. Para a miña desgraza, hoxe a merenda terá que agardar. Hai uns minutos fixo aparición no Outro Barrio unha descoñecida e iso é todo un acontecemento. 

			O Outro Barrio é un lugar de ultratumba, aínda que non o pareza. Hai casas, edificios, tendas, un bosque... E aí viven os Minimortos, unha tropa de nenos aos que vixío. O de viven é un xeito de falar, ti xa me entendes. O importante é que o paso xenial coas súas aventuras. Son divertidos, trastes e tenros, por esta orde.

			Mais estaba falando da descoñecida que acaba de chegar ao Outro Barrio. Toleo coa roupa que leva, non se pode ir máis elegante. Vai vestida cun abrigo longo de cor negra, un colar de perlas e un maletín cunha cadea dourada. Trae un moño perfecto, amarrado cun bolígrafo, e as unllas pintadas de vermello. Sobre a súa cabeza hai un sol que a segue a todas as partes, coma se fose a súa sombra pero do revés, porque está arriba en lugar de abaixo. 

			A misteriosa descoñecida camiña coma se pisase chinchetas e ten cara de nena. Lévoa seguindo un bo anaco, voando de póla a póla, coa miña discreción habitual. Vai directa a un recuncho onde os Minimortos están xogando unha partida de birlos. Estano a pasar en grande, pero non foi fácil coordinarse. Non había xeito de localizar por ningures nin a bóla nin os birlos, así que tiveron que procurar unha solución. E a solución foi unha morea de ósos. Xogan cunha caveira que lanzan a rodar contra seis fémures e tres peronés. Tardan bastante en colocalos, non é fácil conseguir que se manteñan en pé sen caer, pero xa empezan a collerlle o truco. Por suposto, mudaron o nome da partida de birlos a partida de ósos. Vai gañando Maya. É bastante boa. 

			Non teño nin idea de que pode querer esa muller dos Minimortos. Ai, que raro camiña! De agora en diante vou chamala Dama Pisachinchetas. 

			Cruza o cemiterio con decisión, atravesando a zona dos mausoleos, que son esas construcións que semellan templos, adornadas con columnas. As pantasmas pelexan unhas coas outras por posuílos porque son bonitos e cómodos. A dama Pisachinchetas chega ao lugar onde se está a celebrar a partida de ósos. Pouso as miñas patas sobre a cabeza dun anxo de pedra que hai aos pés dunha tumba e observo.

			—Bos días —saúdaos a Dama Pisachinchetas, despois de aclarar a gorxa—. Chámome Sinistra e quero presentarme. Podedes parar e escoitarme?

			Os Minimortos paran a partida uns segundos. Examinan a Sinistra de arriba a abaixo, con bastante indiferenza, e proseguen co xogo sen pronunciar palabra, como se aquela muller non estivese alí. Non parece interesarlles demasiado.

			—Seguro que non consigo remontar —laméntase Penoso, que vai de último na clasificación—. Que mal se me dá isto, non sirvo para nada. Vou fallar outra vez.

			Agarra a caveira coa man dereita, metendo os seus dediños polos ollos, colle impulso e lánzaa a rodar contra os ósos. Daquela, xusto antes de que a caveira impacte, Sinistra pega un chimpo colosal e, coa elegancia dunha gacela, intercepta a caveira. Examínaa con atención, coma se fose unha experta en ósos.

Pochifa: sempre estaba enferma,
encadeaba unha enfermidade con
outra. Non se sabe moi ben de que
morreu. Encantalle ler e contar
historias de medo no cemiterio.

Penoso: é un oso de peluche.
O seu dono deixouno esquecido
nun autobts e o condutor
levouno a unha oficina de
obxectos perdidos. Ali estivo
anos, ata que morreu de pena.

Curuxa: esa son eu. Glistame
comer roedores, voar dun mundo
a outro e visitar os Minimortos.
Ténolles moito aprecio, pero eles
non o saben. Se cadra algtin dia
me atrevo a falarlles. Non me
gustan demasiado os humanos.

Petunio: caeulle na cabeza un

testo de petunias dende un quinto
piso. Encantalle a xardinarfa. O seu
mellor amigo é un caracol chamado
Verdura, que morreu comendo unha
folla de verdura con veleno para
caracois. Vive na cabeza de Petunio.

Maya: era unha nena alérxica 4s
abellas. Tiroulle pedras a un panal
e atacirona. Tolea polas flores.

Adoita visitar o xardin de Petunio 4s
agachadas e come todas as que pode.
Iso provoca algiin conflito ca outro.

Dinamito: intentou fabricar
unha bomba caseira e voou
todo polo aire. E un apaixonado
da ciencia e dos inventos. Estd
orgulloso do seu cabelo en
chamas. Préndeas cando quere.

